
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Ш. Нацагдорж

	 

	СОРОЧИНЦЫН ЯАРМАГ

	 

	I

	 

	Гэртээ суухад уйтгартай хөлтэй хөлтэй наадмын газар, хөвүүд залуу найрласан, хүүхнүүд бүжин наадсан газар хүргээд өгөөч! намайгаа!

	(Хуучны домгоос)

	Өгүүлэх нь: Бага орост зуны өдөр юутай үзэсгэлэнтэй, юутай тааламжтай ажээ. Чимээгүй нам гүм халуунд жин үдийн гялалзан болж байх үес хэмжээлшгүй цэнхэр далай мэт огторгуй газрын дээр хурьцангуйгаар тонгойн бүрхэж, сайхан дэлхийг хийн тэврэлтээр тэвэрч аваад цэнгэлдээ ташуурч нойрссон мэт үзэгддэг тэр цагт юутай алжаам халуун байдаг вэ?

	Тэнгэрт огт үүлгүй, талд чив чимээгүй, хамаг бодис үхсэн мэт, гагцхүү дээр огторгуйн гүнд болжмор жирэлзэн мөнгөн эгшгээр жиргэх нь агаарын шатаар дамжин нисэж амрагийн сэтгэлд болсон дэлхийд будагджээ. Хааяа цахлайн ганц нэг дуугарах чимээ, бүднийн хангинасан дуу талд сонсогддог ажээ. Үүлэнд тулам, царс мод, хаашаа ч очихоо мэдэхгүй зугаалагсдын адил залхуурсхийн ажиг, бодолгүй зогсоод, нарны гэрэл нүд гялбам тусахдаа, зарим навчид гагцхүү ширүүхэн салхилахад алт гялалзах, түнэр хар сүүдрийг тусган зарим бөөн бөөн үзэсгэлэнт навчийг гал шатаах мэт гялалзуулдаг ажээ. Гоолиг наран цэцгээр шүхэрлүүлсэн эрээн ногооны хашаа дээр эмзэг биет эрвээхэй шавж индранил топаз биндэрьяа асгарах мэт үзэгддэг ажээ. Өвсний боровтор сүр, тарианы алтан боолт талаар хотлон буугаад хэмжээлшгүй уудамд нь нүүдэллэн яваа мэт ажээ. Интоор, Лисэ, Алим лийрийн жимсэнд дарагдсан таливуу мөчир нь тонгойн бөхийгөөд, огторгуйн тунгалаг толь нь ихэмсгээр өндөрлөн өргөсөн ногоон хашлага хүрээтэй мөрөн шиг мэлтийгээд бага орост зун цаг юутай сэтгэл булаам тансаг сайхан бэ?

	Нэг мянган найман зуун... ер нь үүнээс гучаад жилийн цаадах оны халуун найман сарын нэг өдөр ийм сайхан байсан билээ. Тэр цаг Сорочинцын тосгон орох замаар хол ойрын гацааны хүмүүс яармаг орох гэж арваад модны газар их л хөлтэй байжээ. Загас, давс ачсан жинчин өглөөнөөс үргэлжлэн цувж, өвсөөр жийрэглэсэн ваарыг уул шиг овоолон ачсан нь харанхуйд хоригдсондоо уйтгарлах мэт аажмаар урагш ахиж, хааяа зарим газар тэрэгний сүлжмэл хашлаганы цаанаас эрээн хуартай пял ваар янзтай цухуйн гарч хээнцэр юманд дуртай хүний нүдний хорхой хүргэж явлаа. Хээнцэр шавраа ад үзэх өвсөөр нь хичээн бүтээж, барааныхаа хойноос яаралгүй алхалж яваа өндөр биетэй ваарчин тэр эрдэнэсийн эзнийг явуулын олон хүн атаархан үзэцгээж явлаа.

	Шуудай олс, ёргийн зэрэг гэрийн элдэв юм ачсан тэргийг эцэсхийсэн шар, олноос этгээд онцгойдуухан чирч хойноос нь цэвэрхэн ёрог цамцтай, шороо болсон ёрог өмдтэй эзэн нь гэлдэрч явав.

	Сайхан хүүхэн, муухай хүн гэж ялгадаггүй уриалгүй ирээд хүн төрөлхтөнд хэдэн мянган жил хар хүчээр оо тавьж байгаа хатуу сэтгэлт үсчинд оо тавиулсан урт соёо сахлаас хүртэл дусалж хүрэн нүүрээс мөндөр мэт бөмбөрч байгаа хөлсөө залхуу гараар шувтран арчиж явав. Хажууд нь ачаатай тэрэгнээс уяатай яваа нэг гүүний их л номхныг үзвэл махан дөш болсон шүдтэй болов уу даа гэмээр ажээ. Зам зөрөгсөд ялангуяа залуус, манай хүнтэй зэрэгцмэгц малгайгаа авцгааж явав. Тэр бол буурал сахал ихэмсгээр алхах байдлаас болсон биш байжээ. Баахан өөдөө харвал тэгж хүндэтгэсний учир шалтгаан тодорхой үзэгдэж байгаа нь ачааны дээр дүгрэг царайтай гэрэлтэй хар нүдний дээгүүр тэгшхэн жирвийсэн хар хөмсөгтэй ажиг сэжиггүй мишээгч улаан уруултай урт гэзэгтэй нэг зэвүүн хөөрхөн охин сууж яваа ажээ.

	Толгойгоо улаан хөх туузаар уяж, хээрийн цэцгээр чимсэн нь үзэсгэлэнт тэргүүний нь дээр эрдэнэсийн титэм мэт харагдана. Тэр охинд юм бүгд жигтэй гайхалтай, үзэгдээгүй сонин харагдаж, оюун сэтгэлийг бүрэн татсан мэт үзэгдэх тул, хөөрхөн нүд нь нэг юмнаас нөгөө юманд харцаа тусган ийн тийн үзэж явав. Тэгж алмайран гайхах нь аргагүй хэрэг. Анх удаа яармаг орж яваа хүн шүү дээ? Арван найман нас хүрсэн мөртөө охин, сая анх удаа яармаг орж яваа юм шүү дээ. Тэгж яармаг орох гэж ааваа зөвшөөрүүлэхэд юутай хэцүү байсныг замд дайралдсан унаатай явган явуул хүний хэн нь ч мэдээгүй байх аа. Аав нь охиныг хэдийн дагуулж явахыг дотроо хүсэвч удаан жил унаа болсныхоо хариуд одоо яармагт зарагдах гэж яваа хөгшин гүүний жолоог аав нь барьж сурсантай адил харгис сэтгэлтэй хойд эх, охины эцгийн жолоог тас атгаад тун горьгүй байжээ. Тэр болдоггүй авгай... 

	Тэр авгай өндөр ачаан дээр суугаад явж байгааг нь бид мартаж орхив. Үенгийн үсэн дээр дээгүүр гагцхүү улаан өнгийн сүүл хадсан шиг хатгамалласан хээтэй ногоон ноосон гоё цамцтай, шатрын хөлөг шиг алаг банзалтай тэр авгай эрээн даавуу малгай өмссөн нь малигар улаан царай нь бүр ч их зантай болоод нүдэнд аягүй хүйтэн үзэгдэхэд тохиолдсон хүн бүхэн зэвүүцэж яаран охины хөгжилтэй царай өөд харж өнгөрөх билээ.

	Манай аянчны өмнө Псёл гол үзэгдэж эхлээд, тэсгэлгүй айхавтар тэнхээ алдруулагч бүгчим халууны дараа сэвшээ сэрүүн салхин үлээх нь таатай санагдав. Нугад армаг тармаг ургасан уд, хус, улиангарын хар ногоон, шар ногоон навчны завсраар хүйтэн амьсгалт галт оч гялалзах мэт үзэгдэн, үзэсгэлэнт гол модны сайхан навч намиран бүрхсэн таатай мөнгөн хэнхдэгээ ярж үзүүлэв. Үнэнч толь гуа охины омог төгөлдөр гялалзсан сайхан магнай цэцэг мэт үзэсгэлэнт мөр хонгор толгойноос нь буусан үсэнд бүрхүүлсэн гантиг чулуу мэт сайхан хүзүүг нь бахтай таатайгаар тусган үзүүлж байх үед эрх танхи охин, нэг чимгийг тоомсорлохгүй хаяж ондоо нэг чимгээр сольж, зүйл зүйлээр танхилзаж байдагтай адил тэр гол шинэ шинэ зам сонгон, шинэ шинэ янз бүрийн газрын байдлаар биеэ хүрээлүүлээд, бараг жил бүр урсах газраа сольдог байжээ.

	Жигдэрсэн олон тээрэм хүнд хүрдэндээ агуу долгиог өргөж аваад, мундаглаж орчин тойрныг нарийн дуслаар шүршин их чимээ гаргаж, бут цохин хаялж байв. Бидний танил өнөөх аянчин маань тэр завсар гүүр дээр гараад, мөрөн гол нэг их бүтэн өргөн шил мэт ихэмсэг үзэсгэлэнтэйгээр өмнө нь цэлийн харагдав. Тэнгэр, ногоон хөх мод, хүн амьтан ваартай ачаа, усан тээрэм бүгдээрээ тонгорч тэр ёроолгүй гайхамшигт гүн цэнхрийн дотор огт ойчихгүйгээр уруугаа хөмрөн хараад үзэгдэв.

	Манай гоо охин, тэр сайхан үзэлтийг бахархан харж санаашран бодсоор, замын турш цөмж явсан наран цэцгийн үрийг ч цөмөхийг марттал «юутай сайхан хүүхэн бэ?» гэхийг гэнэт цочин сонсож яаран эргэж харвал гүүр дээр хэдэн залуусын дунд бусдаасаа дэгжин гоёмсог, оготор цагаан цамц решетиловын бор хурган малгайтай нэг залуу ташаагаа тулаад өнгөрөн гарч тэдгээрийг эрэлхэг дүрэм үзүүлэн харж байсныг үзэв. Мань охин тэр залуугийн гандсан боловч жавхаатай царайг хэдийн ажиглаж, охиныг нэвт харж байгаа юм шиг галтай нүдийг нь ажиглаад, саяны хашхирдаг хүн энэ болов уу гэж бодоод уруугаа хартал, тэр цагаан цамцтай залуу, «сайхан охин байна даа, нэг озоод, байдаг хөрөнгөө өгөхөд би гомдохгүй, ганцхан урьд нь нэг шулам сууж явна л даа» гэж охины биеэс нүдээ салгалгүй хэлэхэд нь зүг бүрээс инээх дуу сонсогдов. Аажимхан алхалж явсан манай хүний хээнцэр эхнэрийн сэтгэлд тэгж амрыг нь эрэх нь баахан тусгүй санагдаад, улаан хацар нь бүр гал улаан болж, задарсан залуугийн өөдөөс хараалын үгээ мөндөр мэт тачигнуулан буулгаж, хар барлаг, хахаж үхээсэй чи. Эцгийн чинь толгой тогоонд хага цохиулаасай, мөсөн дээр халтирч ойчоосой, сахлаа хуйхлуулаасай эцэг чинь гэж аашлахад өнөөх залуу тэгж санамсаргүй загнуулан ёслуулсандаа сандарсан шиг нүдээ бүлтийлгэн, хараач, харааж байхыг нь, энэ зуу насалсан шулмын хэл, ийм үг хэлэхдээ яаж өвддөггүй юм бол гэтэл ахимаг насны өнөөх гоо авгай урьдаас нь тосон авч

	— Зуу насалсан гэнэ ээ! Ёс мэдэхгүй муу чи, урьдаар нүүрээ угааж байж хүнтэй ярь. Задарсан муу хүү, би эхийг чинь мэдэхгүй боловч, олиггүйг нь мэднэ. Авга эгч чинь бас юун өөдтэй амьтан байгаа гэж ээ! Бас зуу насалсан гэнэ ээ! Эхийнхээ мээмний сүүг амнаасаа арчиж гүйцээгүй байгаад бас... гэтэл.

	Тэрэг нь гүүрнээс бууж эхлээд сүүлчийн хэдэн үг сайн дуулдсангүй өнөөх залуу түүгээр дуусгавар болгохыг хүссэнгүй байдалтай, удтал бодолгүйгээр хөсрөөс атга шавар авч хойноос нь чулуудаад яв цав тэр авгайн шинэхэн малгайд тусаж, нэл шавар болгосонд өнөөх залуусын инээцгээх нь улам нэмэгдэв. Бандгар гоё авгай тэсгэлгүй уурлавч, нэгэнт тэрэг нэлээд хол явчихсан тул гэмгүй охин, номхон нөхөр хоёроос өшөө хорслоо авч аашлахад өвгөн нь тэр мэт юмтай хэдийн дассан учир, хилэн бадарсан гэргийн зүхэн хараахад огт ажиггүй дуугүй явав. Тэгэвч хотын дүүрэгт хүрч хуучин танил найз Цыбулийн гэрт буун буутал гэргийн хэл цуцалтгүй тачигнан хараал тавьсаар билээ. Тэгээд удтал учралдаагүй найз нар уулзаж ярилцсаар саяны замд тохиолдсон аягүй явдал түр орхигдоод манай аянчин яармагийн тухай хэлэлцэж алсын замд ядарч ирсэн биесийг амсхийх болов.

	 


II

	 

	Ай бурхан тэнгэр минь яармаг дээр байхгүй юмгүй шив дээ!

	Дугуй мугуй, шил мил, тос давирхай, навчин тамхи, сур дээс, сонгино мангир, янз бүрийн хайрцгийн наймаа... ер хэтэвчиндээ гучаад төгрөгтэй ч гэсэн бүх яармагийн юмыг худалдан авч чадахгүй нь ээ!

	Украины инээдэмт жүжгээс

	 

	Орчин тойрон хүнгэнэн анирлаж, хачин сонин, тодхон ялгарч өгөхгүй дуу чимээ, хүний урдуур нь хуй салхи мэт бөөгнөрөлдөн өнгөрч байгаа юм шиг чимээ гардаг, алс холхны хүрхрээний ус хүрчигнэн буухыг та сонссон болов уу, хөдөөгийн яармагт амьтан бөөгнөрч нэгэн маш гайхалтай үлэмж биетэн болоод мундаг том бие нь талбар чөлөө давчуу гудамж дүүрэн арзганаж хашхиран бархирч нижигнэн дуугарч байгаа юм шиг танай биеийг хөдөөгийн яармагийн шуугьдаг, хөдөөгийн яармагийн хөл цуугиан дундуур таны сэтгэлд тэрхүү хүрхрээг үзэхэд, сэтгэгдсэн юм санаанд ордог биш үү? Шуугих, хараах, мөөрөх, майлах, чарлах дуу нэг бөөн шуугиан болж, шар үхэр, цыганууд шуудайтай юм, ваар сав, авгай нар боов, малгай элдэв эрээн юм бөөгнөрөлдөн нүдний өмнүүр жирэлзээд амьтан шуугилдан хэлэлцэх нь нэг ч үг мэдэгдэж өгөхгүй, нэг ч дуу чимээ ялгаран тодорч өгөхгүй, дан ганц наймаа таарсан худалдаачны алгаа ташилцах чимээ яармаг даяар сонсогдож, энд тэнд тэрэг эвдрээд, төмөр хангир жингэр жингэнэж газар хаях банз түр няр хийж, толгой эргүүлээд хаашаа ч явахаа мэдэхгүй болчихмоор байжээ.

	Өнөөх хөдөөгийн хүн маань хар хөмсөгтэй охин юугаа дагуулж хэдийн олны дунд түлхэлдэн зайлж энд нэг тэрэгний дэргэд ирж үзээд тэнд нэг тэрэгний юмыг тэмтэрч бариад үнэ өртгийг жишиж явахдаа худалдахаар авчирсан арван шуудай буудай, муу хөгшин гүү хоёроо бодсоор явжээ. Охины царайг үзвэл гурил буудай ачсан тэрэгний дэргэд эргэлдэх нь төдий л таатай биш, харин даавуу асрын дор үзэсгэлэнтэй өлгөсөн улаан туушин, сүйх ээмэг, цагаан тугалга, зэс загалмай, чимэг зоос байгаа газар очихыг хүссэн бололтой. Гэвч, тэгж явахдаа бас ажиглаж хармаар олон сониныг олж нэг цыган нэг тариачин хоёр наймаа таарав гэж алгаа ташилдаж байгааг ажиглан, нэг согтуу жүүд, нэг эхнэрийг араас өшиглөж худалдаачин авгай нар хавч хорхойгоор шидэлцэн хэрэлдэж нэг Москаль орос нэг гараар ямаан сахлаа шувтарч нөгөө гараараа... гэж сонирхон харж инээд хүрч байтал нь цамцны хатгамал ханцуйгаас ямархан нэг хүн татсаныг эргэн харвал өнөөх цагаан цамцат, хурц нүдэт залуу дэргэд нь зогсож байв. Хүүхэн зогтусаж, зүрх урьд баярлах гашуудахад ер цохилж үзээгүй, ихээр булгилан цохилоод яагаад ч гэнэт тийм болсноо огт тайлбарлан чадахгүй соньхон болов.

	— Бүү ай, бүү ай, зүрхний хайрт минь, би чамд ер муу юм хэлэхгүй гэж тэр залуу гарыг нь бариад нам дуугаар хэлэхэд, 

	— Чи ч надад муу юм хэлэхгүй байх гэсэн ч сонин жигтэй санагдаж байна даа... шулам ингэж байгаа юм байлгүй дээ.

	Ингэж байх нь арай аягүй юм гэж мэдэвч гараа татаж авах хүч хүрэхгүй нь сонин гэж гуа охин дотроо сэтгэв.

	Эцэг нь эргэж хараад охиндоо нэг юм хэлэх гэтэл хажууд нь буудай гэдэг үг сонсогдоод тэр илбэртэй үгийг сонсмогц өндөр дуугаар ярилцаж байсан хоёр худалдаачны ярианд татагдаад ондоо юу ч сонсохыг байчихжээ.

	Тэр худалдаачдын ярилцаж байгаа нь:

	 


III

	 

	Чи үзээч ямар залуу байна. Ертөнцөд ийм залуу цөөн биз. 

	Архийг ундаа шиг хөнтөрч байна.

	(Котляревскийн инээдээс)

	 

	Нэгэн нутгийн нөхөр та, манай буудай гүйлгээ муутай гэж байна уу гэж нэг газарханы борчуул байдалтай давирхай, тос болсон эрээн өмдтэй хүн хажуудаа зогсож байгаа баахан нөхөөстэй хөх дээлтэй духан дээрээ том уртай хүнд хэлтэл, 

	— Горьгүй болсон доо, хэрэв бид ганц ч ду буудай зарж чадах бол, хүзүүндээ олс зүүж, энэ модноос дүүжлэн христосын мэндэлсэн өдөрт бэлтгэж байшингаас дүүжилсэн колбас1 шиг санжганахад бэлэн байна гэхэд, 

	— Нэг нутгийн та, хэнийг мэхлэх гэж байна? Зах дээр бид нараас өөр буудайтай хүн ер үгүй байна шүү гэж эрээн даавуу өмдтэй хүний хэлэхэд тэдний яриаг алгасалгүй чагнаж байсан мань хүн, "Юу л хэлбэл хэлж бай даа. Надад арван шуудай буудай байна шүү дээ" гэж дотроо бодов. Тэгтэл, 

	— Хэрэв өлсгөлөн Москалиас юм горьдсонтой адил чөтгөртэй холбодог газар ямар ашиг байх вэ? гэж духан дээрээ уртай хүн хэлэв.

	— Юу гэнэ ээ, чөтгөр өө? гэж эрээн өмдтөөс угтан асуухад духан дээрээ уртай өнөөх хүн, түүнийг хажуугаас муухай нүдээрээ хялайн харж

	— Улсын ярилцаж байхыг сонсов уу гэв.

	— Тэгээд яав?

	— Тэгээд яах вэ дээ ноёны лисэгийн архийг уугаад уруулаа арчилгүй үхмээр дарга, яармагт өлзий бусын газар олгосон нь ширхэг будаа ч зарагдахгүй газар шүү. Чи уулын хормойд байгаа тэр нуранхай саравчийг харж байна уу гэхэд үзэсгэлэнт охины эцэг болох өнөөх сониучхан эр маань, нэн ч ойртож чихээ тавьж сонстол тэр саравчинд чөтгөртэй юм аа. Энд яармаг болбол заавал гай гардаг газар даа. Өчигдөр орой Волостын бичээч түүгээр өнгөрөхдөө саравчийн цонхоор гахайн хоншоор цухуйгаад бичээчийн бүх биеэр хүйт оргитол хор хор хийж дуугарч гэнэ.

	Одоо өнөөх улаан дээл дахиад үзэгдэх вий!

	— Юуны чинь улаан дээл вэ? гэж хэлэлцтэл тэр үгийг чих тавин чагнаж байсан манай хүний үс өрвийн босож гэдрэгээ айн харвал түүний охин нэг хар хүүтэй тэврэлдэн, ертөнцийн дээд бүгдийг ажиггүй мартаж янагийн үг хэлэлцэн зогсож байхыг үзээд, айх нь намдаж тайтгараад, 

	— За чи минь тэврэлдэхийн талаар ч, тэргүүн зэрэг хүн шив дээ. Би, талийгаач Гвеськтайгаа гэрлэж ёслоод дөрөв хоносны дараа сая тэвэрч сурсан билээ. Тэр ч бас намайг чөтгөр аваг даа. Манай найз зааж өгсөн шүү гэж бодтол нь өнөөх залуу хүү тэр охины эцэг, асар холгүй байгааг ажиглаад түүнийг яаж биедээ татах аргыг бодолхийлэн, 

	— Хар хүн гуай, та намайг таниагүй байх, би таныг дороо таньсан шүү гэхэд, 

	— Таньсан ч байж болно доо гэв.

	— Хүсвэл, би таны овог нэр, хамаг юмыг хэлж өгье. Та Черевик мөн шүү дээ гэхэд нь

	— Тийм ээ, Солопий Черевик гэдэг гэв. Тэр залуу, 

	— Та сайн хар л даа намайг. Ер танихгүй байна гэж үү дээ.

	— Тун танихгүй болоод байна даа. Энэ насандаа түмэн амьтны элдэв зүс царайг үзээд алиныг нь гэж таних билээ гэтэл, 

	— Та Голопупенковын хөвүүнийг танихгүй харамсалтайяа гэтэл, 

	— Үгүй чи Охримирвын хөвүүн болох нь шив дээ? гэтэл

	— Тэгэлгүй өөр хэн байх билээ дээ гэж, хоёул малгайгаа авалцан ёслолцож, тэврэлдэн үнсэлдэж эхлээд, 

	Манай Голопупенковын хөвүүн цагийг алдалгүй тэр шинэ танил юугаа гартаа оруулж авах гэж, 

	— За Солопий гуай, таны охин бид хоёр, бие биедээ сэтгэлтэй болж, амьдравч, үхэвч хамт гэж байгааг та үзэв үү? гэхэд манай Черевик, охин өөдөө харж инээн

	— Яах вэ. Яах вэ Параска минь, нээрээ та хоёр нэг бэлчээрт хамт бэлчих гэдэг ёсоор болбол ч яах вэ яах вэ. Алгаа ташил... яриа таарах уу? За шинэ хүргэн, архи амсуул! гэсэнд гурвуулаа даруй яармагийн өнөөх гуанзанд эмэгтэй жүүдийн асрын дор, том жижиг шинэ хуучин янз бүрийн лонхтой юм жагсаасан газар орчхов.

	Черевик баахан улаан зээрд болоод, хүргэнээ хагас кварт хэмжээний ваар аягатай архийг ёроолд нь хүртэл шавхан тонгоруулж баахан ч ярвайхгүйгээр залгиад аягыг хага хаяхад нь

	— За за сайн эр байна. Би ийм хүнд дуртай. Параська чи юу гэж хэлэх вэ? Би чамд сүрхий нөхөр олсон оо! Сархад уухдаа сайн эрийн шинжтэй байгааг нь харав уу чи гэж мань хүн инээн охиноо дагуулан гуйвж салгалсаар өөрийн ачааны зүг очтол өнөөх залуу полтав мужийн Гадяч Миргород хоёр алдарт хотоос хүртэл ирсэн худалдаачны нарийн барааны дэлгүүрээр хэсэж, хадам эцэг, бэлэг баривал зохих бусад хүмүүст сүй бэлэг барих гэж гоё зэс тоногтой сайн модон гаанс, эрээн цэцэгтэй улаан алчуур, малгай авахаар зориглон явав.

	 


IV

	 

	Эрчүүл хэдийнээс таалавч, яамай

	Эхнэр нэгэнт түүний хүссэн бол

	Арга буюу аяыг дагалдъя.

	(Котляревский)

	 

	— Эхнээр! Би нэг сайн хүргэн оллоо! гэтэл, 

	— Уухай даа, хүргэн л эрж явмаар цаг байж уу даа, ээ мангуу! Мангуу чи нэг насаараа л мангуу явах үйлтэй юм аа даа? Ийм цагт хүргэний эрэл хийж явдаг хүнийг чи хаа дуулж хаа үзсэн бэ? Тэгэхийн оронд буудайгаа борлуулахыг бодвол чинь дээр биш үү. Тэр хүргэн чинь юун олигтой амьтан байгаа гэжээ. Гуйланчийн гуйланч байлгүй дээ гэхэд, 

	— Хаанаас тийм байх вэ, чи тэр хүүг үзвэл юутай билээ. Адаглахад түүний өмссөн ганц цамц нь, чиний ногоон цамц, улаан савхин гутлаас хэдэн давхар үнэтэй биш үү. Хэрэв би энэ насандаа түүн шиг хагас кварт архийг нэг амиараа ярвайх ч үгүй ганц уучихдаг залууг үзсэн байвал, чөтгөр намайг чамтай хамт аваг гэтэл, 

	— Уухай даа, чамд архи уудаг зайгуул хүн л байлгүй, зүсмээрээ таарч байгаа юм биз дээ? Лав тэр гүүр дээр дайралдсан өнөөх задарсан хархүү байх гэж би бооц тавина. Одоо хүртэл надтай дайралдаагүй нь харамсалтай байна. Дайралдвал уу даа... нэг сайн чадах юм сан гэтэл, 

	— Тэр мөн гэсэн ч яах вэ? Хиврээ минь, тийм задарсан хүн биш шүү дээ.

	— Аа задарсан хүн биш гэнэ үү, чи! Ай мангуу тэнэг, дуулж бай, тэр задарсан амьтан биш бол, биднийг тээрмийн хажуугаар өнгөрч явахад чиний тэнэг нүд чинь хаа байсан бэ? Тамхи чихсэн хамрын чинь дор чиний эхнэрийг дарлахад чи ажиггүй байх нь билээ?

	— Юу ч гэсэн би ер түүнийг муу хүн гэж чадахгүй нь ээ? Хаа ч очсон бузгайгаас бузгай хүү билээ. Ганц чиний хошуунд л нэг удаа шавар нялсан юм биз дээ. Гэтэл, 

	— Хараарай, чи намайг нэг ч үг хэлүүлэхгүй санаатай байна уу? Хэзээ тэгж байлаа. Энэ чинь юу болж байгаа нь энэ вэ? Юмаа зарахаас урьд харин хэдийн балгачхаж дээ.

	Гэтэл мань Черевик баахан дэндсэнээ мэдээд хилэн бадарсан авгай хумсдан үсдэх вий гэж толгойгоо гараараа халхлаад ширүүлэн дайрч орсон эхнэрээс зайлах завсар, дотроо "ээ золиг, хурим аа алд, сайн хүнд ам алдсанаа шал дэмий няцах болжээ. Бурхан тэнгэр минь хилэнцэт биднийг юунд ингэж гэсгээж дэлхий дээр муусайн юм мундахгүй байтал, бас эхнэр бий болгосон юм бэ?" гэж бодов.

	 


V

	 

	Зулзага гэж битгий навтай даа

	Агч мод минь

	Залуу гэж битгий гонсойдоо

	Жаал минь

	(Украин дуу)

	 

	Өгүүлэх нь: нөгөөх цагаан цамцтай залуу дэргэдүүр нь шуугьж байгаа олныг алмайран харж ачааны дэргэд суув. Алжаасан нар өглөө үд хоёртоо тайван бадран мандаад ертөнцөөс холдон жаргаж нөхцөн бөхөж байгаа өдөр таатай ягаанаар туяарч үл мэдэг гал ягаан туяа туссан цагаан асар майхны орой гялалзан овоолсон цонхны шил гялбалзан, архины лангууны авгай нарын ширээн дээрх ногоон шил хундага гал бадарсан шиг үзэгдэж амттайхан гуа тарвас, хабаг, бараан зэс, шижир алтаар хутган хийсэн шил мэт үзэгдэв. Үг хэлэлцэх чимээ мэдэгдэхүйц намхран дамын худалдаачид авгай, тариачин, цыган нарын эцсэн хэл нь эргэх нь хойрго болхи болж, энд тэнд гал гялалзан, чимээ намдсан гудамжаар болж байгаа этүүрийн сайхан үнэр ханхлав.

	Нар салхинд борлосон өндөр цыган хүн мань залуугийн мөрийг алгадаж, 

	— Юунд гонсойчхов Грицько минь, шараа хориор өгөхгүй юү гэтэл, 

	— Чи дандаа л шар шар гэж явах, танайхан ашиг олзны хойноос шунаж хүнийг яаж хуурч мэхлэх вэ, гэхээс ондоо юм боддоггүй улс юм уу даа гэтэл

	— Золигоо чи чинь ер горьгүй болчихжээ. Биеэ баалж эхнэртэй болчихсондоо хорсож байна уу? гэхэд

	— Үгүй би тийм хүн биш, би хэлсэн амандаа эзэн болж за гэвэл ёогүй хүн шүү. Харин золигийн Черевик үнэхээр сохор зоосны төдий ч ичгүүргүй амьтан ажээ. За гээд үгээ буцжээ. Тэр мууг буруушаагаад яах вэ. Хамаг учир нь өнөөдөр гүүрэн дээр бидэнд дамшиглуулсан хөгшин шуламд бий. Чааваас, би хаан юм уу, их ноён байвал эмдээ зайдлуулсан тэнэгүүдийг эхлээд л дүүжилж алах сан гэхэд нь...

	— Тэгвэл би, Черевикийг, Параскагаа чамд эхнэр болгуулахаар болговол, чи шараа хориор өгөх үү? гэж цыган асуухад

	Грицько түүний өөдөөс гайхан харав. Цыганы хүрэн хар царайд амархан нэгэн хартай хортой хүйтэн, муу мөртөө ихэрхэг шинж байдал үзэгдэж түүнийг харсан хүн дотор нь гайхалтай чадал байвч тэр чадалд дэлхийд тохирох шагнал гэвэл ганцхан дүүжлэн алах шагнал тохирох вий гэж санамаар амьтан байжээ.

	Ёжтойгоор үргэлж инээмсэглэсэн ам нь шувтан, эрүү хамар хоёрын хооронд хонхойн үзэгдэж бяцхан боловч галтай нүд янз бүрийн сэтгэл санаа орж байгаа шинж царайд нь цахилгаан мэт жирэвхийн мэдэгдэж тэр хачин байдал түүний өмссөнтэй адил этгээд сонин хувцсыг хэрэглэлтэй бодогдмоор байжээ. Гар хүрвэл товрог болчихмоор шинжтэй хар хүрэн дээл, мөрөн дээгүүр цацаглан унжсан хар үс нь гандаж харласан, хөлдөө холхиндгоор өмссөн шаахай гутал нь цөм биетэй нь авалцан наалдаад, түүний араншин бие махбод нь байгаа юм шиг үзэгдмээр шинжтэй ажээ.

	— Чи худал хэлэхгүй юм бол 20 байтугай 15-аар өгнө гэж мань залуу түүний өөдөөс тэнсэн ширтэж хэлэв.

	— Арван тав гэнэ. За тэгье 15, гэснээ, — Чи харин бүү мартчихаарай, май таван цаас дэнчин гэхэд, 

	— Чи худал хэлбэл яах вэ гэтэл, 

	— Тэгвэл дэнчин чинийх болог гэхэд, 

	— За тэгвэл гараа ташилдан баталъя.

	— Тэгье тэгье гэв.

VI

	 

	Гай боллоо. Роман иржээ. Одоо би зодуулаад та ч, Хомо авгай бас сайнаа үзэхгүй нь дээ

	(Украины инээдэмт жүжгээс)

	 

	— Афанасий Иванович аа, энэ талын хашаа намхан юм шиг байна. Хөлөө өргөөд үүгээр дав. Бүү ай! Манан тэнэг, москалиуд хулгай хийгүүжин гэж найзтайгаа тэргэн дороо манаж хэвтэхээр яваад өгсөн дөг гэж Черевикийн догшин гэргий бургасан сүлжмэл хашаа дээр төдхөн гараад үсрэн буух газраа сонгож, айдас хүрмээр гозойсон чөтгөр шиг зогсож зогсож халгай руу шуугин буусан хар ламын хүүг сайхан аашлан зориг оруулж, 

	— Ийм гай болох гэж, бурхан өршөө, хүзүүгээ булгалж бэртээчхээгүй биз та минь гэж халамжтай гивьря дуу алдан сандарвал, 

	— Чимээгүй чимээгүй, зүгээр зүгээр, амраг Хавронья Никифоровна минь! Таалал төгссөн унзад ламын айлддагаар могой мэт энэ халгай өвсөнд л халахаас биш өөр гэм учирсангүй гэж хөл дээрээ босох завсар тэр ламын хүү эмзэглэн шивгэнэсэнд, 

	— За байшинд оръё. Тэнд хэн ч байхгүй. Афанасий Иванович минь, би таныг яачхав. Өвчин зовлон тусчхав уу? Ирэхгүй яачхав гэж бодсон шүү. Та одоо сайн сууж байна уу? Би таны аав ламтанд өргөл барьц нэлээд их юм ирсэн гэж дуулсан гэхэд, 

	— Базаалтай юмгүй. Хавронья Никифоровна минь, аав нь мацгийн үеэр хаврын тариа арван таваад шуудай будаа, дөрвөн шуудай, зуугаад боов, тахиаг тоолбол тавь хүрэхгүй байх өндөг авсан нь их төлөв өмхийрсөн өндөг байжээ. Харин үнэнийг хэлбэл хамгийн амттай сайхан өргөл барьц ганцхан танаас олж авна даа гэж санаж байна. Хавронья Никифоровна минь гэж ламын хүү улмаар ойртон дурласан нүд гарган ахуйд, 

	— За танд барьц зоог гэвэл Афанасий Иванович минь, энэ байна даа гэж Черевикийн авгай ширээн дээр идээ тавих завсар санамсаргүй товч нь алдуурчихсан юм шиг чээж ярсан цамцаа маяглан товчоо товчилж ээзгийтэй банш, буудайн гурилаар хийсэн этүүр боорцог хооллогтун гэхэд, 

	— Үүнийг бүх эмэгтэй Евина төрөлтний хамгийн уран гараар хийсэн гэж мөрий тавина.

	Тэр идээнээс амсаж нөгөө гараараа ээзгийтэй баншийг дөхүүлэхийн далимаар 

	— Хавронья Никифоровна минь, миний сэтгэл энэ амттай идээнээс бүр ч амттай нэгэн зүйлийг хүсэж байна гэхэд нь, 

	— Афанасий Иванович минь, та бас ямар амттай юмыг хүссэн юм бол доо бүү мэд гэж үл мэдэгчин болж, мань махлаг гуа авгайн хэлбэл.

	— Юутай ч зүйрлэшгүй Хавронья минь ээ! Миний тэр бол таны янаглалыг хэлсэн билээ гэж шивнэн хэлж нэгэн гартаа ээзгийтэй банш барьж, нөгөө гараар авгайн бүдүүн бэлхүүсийг тэвэртэл, 

	— Бурхан минь, та чинь юу зохиож бодож байгаа юм бэ? Афанасий Иванович минь, аягүйдвэл бас л үнсэлцэх нь үү дээ гэж ичсэн маягтай уруугаа харахад, 

	— Тэр тухай би өөрийн биеийг хэлбэл намайг сургуульд байх үеийн нэг юм одоо санаанд орлоо... гэтэл хашаа доторх нохой хуцан эхэлж хаалгыг балбах чимээ гарсанд Хивря сандран гүйж гараад царай нь цайран эргэж ирээд, 

	— Яадаг билээ, Афанасий Иванович минь бид хоёр баригдлаа, олон амьтан хаалга цохиж, манай найзын дуу сонсогдох бололтой... гэтэл идэж байсан банш, ламын хүүгийн хоолойд тээгэлдэж чөтгөр үзсэн юм шиг нүд нь бүлтийгээд, айн сандарсан Хивря Адьр (Тааз)-ны дотор гэрийн элдэв новш хураах хоёр банз өлгөснийг заан.

	— Үүн дээр гарч үз гэсэнд аюул учирсанд зүрхэлж манай сайн эр тааз дээр харайн гарч тэндээс дамжин банзан дээр болгоомжлон авиран гартал хаалга цохих чимээ улам ширүүссэнд Хивря ухаан заяагүй хаалга өөд гүйв.

	 


VII

	 

	Эрхмүүд минь, эрхмүүд минь

	Энд чинь горьгүй юм болж байна шүү

	(Украины инээдэмт жүжгээс)

	 

	Өгүүлэх нь: Яармагт нэгэн жигтэй хэрэг гарав. Барааны дундаас улаан цамц үзэгдэв гэдэг цуурхал газар сайгүй тархав. Цагариг боорцог худалддаг нэг эмгэн айдас хүрмээр гахайн хувцас шинжтэй чөтгөр юмыг эрсэн юм шиг тэргэн доогуур бөхийн шагайж явахыг үзсэн гэдэг үг чимээ намдсан яармагчны буудлаар тархав. Тэр эмгэн архи худалдагч эхнэрийн майхны дэргэд хайрцаг наймаагаа дэлгээд өдөржин дэмий бөхөлзөн, амтат цагариг боорцогтойгоо адил хээг дүрслэн хөл нь солбиж ам нь халанги байсан боловч түүний үгэнд итгэхгүйг бүгд зүй бус гээд түүн дээр бас (Волост) хошууны бичээч эвдэрхий саравчинд юм үзсэнийг нь нэмэрлэн ярьцгааж шөнө болоход хүн бүр бие биедээ шахацгааж амьтан айсандаа нойр нь хүрэхгүй болж амгалан байдалгүй болоод овоохой байшинд орогнож байсан аймхай шиг хүн гэртээ арилж өгөв. Үүний тоонд Черевик найзтай охинтойгоо оролцож аа бас тэднийг бараадсан зочинтой хамт ирэв. Хивря л айлган хаалга цохисон байжээ. Найз орж ирээд за найз аа, та бас чичрэнгэ өвчин туссаар уу гэж асуусанд Хивря адьр доорх банз өөд санаа зовон харж тийм ээ, бие баахан муу байна. Гэтэл, найз хамт ирсэн эхнэртээ, за эхнэр чи тэргэн дээрээс бодон савтай юмыг аваад ир, энэ буянтнуудтай ам хүрье. Муу сайн эмс бидний айлгасныг хүнд хэлэхэд ичгэвтэр болсон шүү. Бид шал дэмий юмнаас болж энэ рүү ирж дээ гэж хэлэнгүүт шавар аяганаас балгаад, эмс биднийг дооглон дамшигласан гэж би энэ малгайгаа бооц тавьж мөрийцнө. За чөтгөр байсан ч яах вэ. Чөтгөр гэж юу байдаг юм бэ? Тэр муу чөтгөрийн толгой дээр шууд нулимбал зохино. Ер нь одоо ч гэсэн тэр чөтгөр миний өмнө үзэгддэг бол, түүний яг хамарт нь тулгаж салаавчаа эс тавьдаг бол нохойн хүү болъё гэж хэлтэл биеэ зүрхтэй хүн болгож ядаж байсан давуу өндөр нуруутай нэгэн зочин, 

	— Царай чинь гэв гэнэтхэн зэвхий цагаан болчхов гэж хашхирав.

	— Би юу?... бурхан зайлуул, та чинь зүүдэлж байна уу? гэтэл зочид бүгдээр инээмсэглэв. Сайх хошинч зоригт өндөр эр бах ханан инээмсэглэв.

	— Хаанаас энэ цайрах вэ? Хацар нь намуу цэцэг шиг улаан болов. Одоо сонгино шиг ногоорсноо байж улаан лууван буюу өнөөх хүнийг айлгадаг улаан цамц шиг болжээ гэж нэг хүн тосон авч хэлэв. Тэр завсар бодонтой архи ширээг эргэн тойрч зочид ч урьдынхаас улам хөгжүүн болж ирэв. Манай Черевик хэдийн тэр цамцны түүхийг сонсох гэж дотроо загатнаж байсан хүн найздаа наалдаж, 

	— Ай хө чи тэр гайтай хөөтэй улаан цамцны түүхийг нэг ярьж өгөхгүй юу гэтэл, 

	— Ээ найз минь тэр бол шөнө ярьдаггүй юм даа. Яах вэ, чамд, бас чиний адил тэр жигтэй юмны учрыг мэдье гэж хүсэж байгаа бололтой энэ буянтан ах дүү нарын сэтгэлд нийлүүлэх гэж ярьж өгөхөөс дөө гэж зочдын зүг хандаад, за сонсож байгтун гээд мөрөө маажиж хормойгоороо нүүрээ арчаад хоёр гараа ширээн дээр тавьж эхэлрүүн, 

	— Ямар ч гэм хийснийг нь тэнгэр мэд. Нэгэн чөтгөрийг халуун тамаас хөөн гаргаж гэнэ гэтэл, 

	— Тамаас чөтгөрийг яаж хөөж болдог юм бэ найз аа, гэж Черевик түүний үгийг таслан асуувал

	— Яах вэ дээ. Тариачин хүн нохойгоо гэрээсээ гадаа үлдэн хөөдөг шиг л хөөчихсөн байгаа биз. Тэр эрлэг чөтгөр бас өчүүхэн буян хийх дэмий сэтгэл төрснөөс ч хөөгдсөн байж магадгүй хэрэг. Тэгээд тэр хөөрхий чөтгөр халуун тамаа боож үхмээр санаж уйдаад арга ядахдаа архидаж эхэлжээ. Залбирал наманчлалгүйгээр сайн хүн ер дэргэдүүр нь гардаггүй тэр эвдэрхий саравчийг чи уулын хормойд үзсэн биз ээ! Тэр чөтгөр тэнд орогнож гэнэ. Тэгээд идэр залуучуудын дунд ижилгүй их архидан наргидаг хүн болж өглөөнөөс орой болтол архины пүүст суудаг болж гэхэд манай нямбай Черевик хөндлөнгөөс дахин асууж, 

	— Найз чи юу хэлж байна даа, чөтгөрийг хэн архины пүүст оруулдаг юм бэ. Тэр чинь гар хөлдөө савартай, толгойдоо эвэртэй юм биш үү гэхэд, 

	— Үгүй тэр чинь малгайтай, бээлийтэй байжээ. Аа тэгээд хүн түүнийг яаж таних вэ? Архидаж байдаг юмаа архинаас өгч дуусаад улаан цамцаа уг үнийн гуравны нэгэн хувиар сорочинцын яармагт архины пүүстэй байсан нэгэн жүүдэд бариулж, би яг нэг жил болоод эргэж улаан цамцаа авна. Сайн хадгалж байгаарай гээд усанд орж үхсэн мэт бараа туруугүй алга болжээ. Өнөөх жүүд тэр цамцыг үзвэл Миргород хотонд ч олдохгүй сайхан цэмбэн цамц байжээ. Улаан өнгө нь харж ханашгүй сайхан, ер гал мэт хурц өнгөтэй ажээ. Тэгсээр тэр жүүд болзсон хугацааг хүлээж суух нь ярвигтай санагдаж нэгэн явуулын ноёнд аяар таван червонцаар худалдчихаад өнөөх болзсон хугацааг таг мартчихжээ. Гэтэл нэгэн орой нэг хүн ирээд

	— За жүүд миний цамцыг өг гэвэл жүүд анхандаа таньсангүй, сүүлд ажиглаж таниад ер огт үл мэдэгчин болон юуны чинь цамц, надад тийм цамц ер алга, чиний тэр цамцыг би ер мэдэхгүй гэж буцаахад цаадах нь яваад өгчээ.

	Тэгээд өнөөх жүүд овоохойгоо түгжээд, авдарт байгаа мөнгөө тоолоод бүтээлэг даавуугаа нөмрөөд жүүдийн ёсоор бурхандаа мөргөж эхэлтэл сүр сүр чимээ гарав. Эргэж харвал цонх бүрээр гахайн хоншоор цухуйчихсан байв. Гэтэл үнэхээр гахай дуугарсан юм шиг нэгэн үл мэдэгдэх дуу гарч, цөм сандран царай зэвхий болж өнөөх чөтгөрийн түүх яригч хүний нүүрт хөлс бурзайн гарч, — Юу вэ гэж Черевикийн айн дуугарахад, 

	— Юм үгүй гэж найз нь хамаг биеэ чичрүүлэн хэлтэл зочдын нэг нь 

	— Юу гэнэ ээ гэж дуу алдмагц

	— Чи сая үг хэлэв үү? гэтэл

	— Үгүй гээд

	— Сая хэн гахай шиг дуугарав гэтэл

	— Бүү мэд бид юунд хий айцгаав. Юу ч байхгүй шив дээ гэцгээж, бүгдээр ийш тийш харцгааж, байшингийн булангаар тэмтрэн үзэцгээв. Хивря үхсэн амьдын хооронд болж өндөр дуугаар өгүүлэн, 

	— Еэ, та нар юун өөдгүй амьтад вэ? Яаж эр цэрэг болох улс вэ? Та нарыг ээрүүл утас бариулаад суулгавал зохино. Та нарын нэг нь хий тавьчихсан юм бол уу даа... Эсвэл сандал хахинуулан дуугарчихсанд бүгдээрээ ухаан алдчихжээ гэсэнд манай зүрх цөс ихтүүд тэр үгэнд ичээд зориг оров. Найз гуайн аягатай архинаас оочоод цааш нь ярьж 

	— Өнөөх жүүд ухаан алдан айтал хажуугийн модон хөл шиг урт хөлтэй олон гахай цонхоор ороод гурамсалчихсан ташуураар агшин зуур сэх жүүд мөргөн гуйж гэмээ хүлээв. Гэвч цамцыг хэрхэн эргүүлэн олж болох ажээ. Түүний ноёноос замд нь нэгэн цыган хулгайлж аваад, дамын худалдагч эхнэрт зарчихжээ. Тэр Сорочинцын яармагт дахин авч ирээд худалдсан нь ер нь наймаа нь гүйхээ байжээ.

	— Тэгээд тэр эхнэр гайхаж гайхаж энэ улаан цамцнаас болж байна гэж бодоод ер нь урьд өмсөөд үзэхэд биеийг нь дараад байдаг шиг санагдсан гэж тэр цамцыг галд хаяад үзтэл чөтгөрийн хувцас шатсангүй. Ээ дээ энэ чинь чөтгөрийн балаг байна гээд тос худалдах гэж ирсэн нэгэн тариачны тэргэнд сэм чихээд аргалжээ. Тэр тэнэг тариачин олзуурхаж баярлатал, тосонд нь нэг ч хүн хавьтахаа байжээ. Ээ дээ энэ цамцыг хүйтэн гартай хүн надад шургуулж дээ гэж бодоод, сүх шүүрч, тас тас цавчаад хаясан чинь нийлээд нийлээд бүтэн болчхож гэнэ. Загалмайдан наманчлаад дахин тас цавчаад энд тэнд тараан хаяад яваад өгчээ. Түүнээс хойш жил бүр яармаг нээгдэх болгонд гахайн багтай өнөөх чөтгөр яармагийн талбараар хэрэн явж гахайчлан дуугарч цамцныхаа тасархайг цуглуулан явдаг болж гэнэ ээ.

	Одоо ганц зүүн ханцуй нь дутуу байгаа юм гэнэ. Түүнээс хойш хүн амьтан энэ газраас зэвүүцэж, арав гаруй жил ер энд яармаг нээсэнгүй билээ. Гэтэл дарга авгайгаа татаж оо гээд үгийн нөгөө хагасыг хэлж гүйцэхийн завгүй цонх түр тар, шил хахир чахар хага үсрээд аймшигт гахайн толгой цухуйж буянтан ах дүү та нар энд юү хийж байна даа гэсэн юм шиг нүдээ бүлтийлгэн ийш тийш харжээ.

	 


VIII

	 

	Нохой шиг сүүлээ хавчаад каин шиг чичрэнхэн дагжиж хамраасаа тамхи гоожуулав.

	(Котляревскийн инээдээс)

	 

	Гэр доторх нь цөм ухаан алдтал гайхацгаав. Цыбуль ам юугаа ангайж бие нь чулуу мэт хөшүүн болжээ. Нүд нь үсрэх гэж байгаа юм шиг бүлтийгээд, хуруугаа арвайлган шөрмөс таталдсан мэт сарвайна.

	Өнөөх их зүрхт өндөр эр, сэтгэлээ дарахын аргагүй өөд үсрээд толгойгоороо хөндлөн модыг мөргөсөнд тавиур банзны мод нь хоёр тийш ангайгаад дээр нь хэвтэн хоргодож байсан ламын хүү нижигнэн ойчжээ. Түүнд нэг хүн тэсгэлгүй айсандаа гар хөлөө сарвалзаж ёо ёо ёо гэж бачимдан хашхирч, бас нэг хүн үстэй дээл дор ороод амь авар гэж орилов. Цыбуль чулуун хүн шиг хөдлөхгүй болтол айснаа, дээрээс дахин хүний унахад сочоо гарч дахин сандрахдаа гэргийнхээ хормой дор мөлхөж ороод өнөөх зүрх ихт өндөр эр зуухны ам хэдий бага боловч зүтгэн орж, амсрын халхавчаар өөрөө дотор нь бөхөлжээ.

	Черевик буцалмаар халуун ус цутгуулсан юм шиг үүд өөд ухасхийн малгайн оронд ваар өмсөөд ухаантай, ухаангүй амь тэмцэн гудамжаар гүйж ядрахынхаа туйлд баахан гүйхийг татасхийтэл, зүрх нь тээрмийн уур нүдүүр шиг түг түг гэж хөлс нь мөндөр мэт дуслав. Амьсгаадан ядарсандаа ойчиж унамаар болоод гүйж явтал нь хойноос нь нэгэн хүн хөөж явах шиг сонстоод амь нь бүтэж

	— Чөтгөр, чөтгөр гэж хашхираад ухаан алдтал айж бархиран тэнхээ мэдэн гүйтэл төдхөн үхэтхийн ойчив.

	Хойноос нь чөтгөр, чөтгөр гэж нэг юм хашхираад, дээрээс нь тэврэн дарсан шиг болоод Черевик даруй бүрмөсөн ухаан алдаж хавчиг авсан доторх аймшигт үхдэл мэт зам дээр хөдлөхгүй хэвтэв.


IX

	 

	Урьдаасаа бас ч яамай

	Хойноосоо ёстой чөтгөр шиг.

	(Ардын үлгэрээс)

	 

	Гудамжинд унтацгааж байгаа хүмүүсийн нэг нь өндийгөөд. Влас аа чи дуулав уу? Сая бидний энүүхэнд чөтгөр мөтгөр гэх шиг юм дуугарав гэхэд, 

	Төрөл садан юугаа бүгдийг нь дуудна уу? надад хамаа байж уу гэж дэргэд нь хэвтэж байгаа Цыган эвшээн суниаж унтууцан хэлэв. Ингэхэд, 

	— Үгүй саяынх чинь багалзуурдаж байгаа юм шиг дуу тавьсан шүү гэтэл.

	— Хүн зүүдлэн нойрмоглоод элдвээр дуугараа биз гэж хариултал юу ч бол үзэх хэрэгтэй, цахиураар хавирч дэн барь гэхэд нь, цыган ам дотроо хүнгэнэсээр босож цахилгаан цахилсан юм шиг хэтийг хоёр хавирмагц уул нь үелээд украйныхны жирийн хэрэглэдэг эвдэрхий ваарт хонины өөхний тос хийсэн дэнг бариад замыг гэрэлтүүлэн явсаар, 

	— Байз байз. Энд нэг юм хэвтэж байна. Гэрлийг нааш нь барь гэж хэлэлцтэл хэдэн хүн, хүрч ирэв.

	— Юу хэвтэж байна Влас аа гэтэл

	— Харвал хоёр хүн шиг байна. Нэг нь дээр нь, нэг нь дор нь хэвтэж байна. Аль нь чөтгөр юм бол доо гэтэл

	— Дээр нь ямар хүн байна гэхэд, 

	— Эм хүн байна гэв.

	— За тэгвэл тэр нь чөтгөр мөн дөө гэж бүгдээрээ тачигнатал инээлцэхэд гудамжныхан бараг цөмөөрөө сэрцгээв.

	— Эм хүн дээр нь мордчихсоныг үзвэл, зайдлан мордохдоо чадамгай юм байжээ гэж цугласан олны дотроос нэг хүн хэлэв. Бас нэг хүн 

	— Хараач хараач нөхөд өө, энэ сайн эрийн малгайг гэж хэлээд Черевикийн өмссөн ваарын хэмхэрсэн хагасыг барьж бүгдээрээ шуугилдан инээлцэхэд үхсэн мэт ухаангүй ойчсон Солопийн эхнэртэйгээ мэдээ ороод айн хэлмэгдсэн нүдээр цыган хар царайг дэмий л удтал бүлтийн харав. Сүүмэлзэн хөдлөх дэнгийн гэрэлд цыган царай нь бүрэнхий шөнө харанхуй үүл газар доорх хүнд уур савсуулсан хүн бус хуран цугласан мэт сүртэй үзэгджээ.

	 


X

	 

	Шуламсын хөнөөл далд ор, далд ор.

	(Украины инээдэмт жүжгээс)

	 

	Нойрноос сэрсэн Сорочинцын яармаг дээр өглөөний сэрүү татаж яндан бүхнээс мандаж байгаа нарны зүг утаа пүр пүр гарав. Яармагийнхан шуугилдаж, хонь майлан, адуу янцгааж, ачаатай тэрэгний дунд худалдаачин эм, галуу шувууны бархирах дуу чимээ дахин дэгдээд, өчигдөр үдшийн бүрэнхийд амьтан хүнийг айлгасан улаан дээлтийн яриа дэлхий ертөнцийг гийгүүлсэн өглөөний гэрэлд завхран арилав.

	Черевик найзындаа сүрлээр хучсан саравчийн дор шуудайтай гурил, буудай, шарын дэргэд эвшээн суниаж үүрэглэн хэвтэж сэрмээргүй санагдтал, залхуугаа хүрэхэд гарч хэвтдэг жоомтой нь адил буюу гэрийн босгоноос арваад алхмын газар байдаг түүний холын төрөл нэг авгайн архины пүүс шиг ихэд таньдаг дуу дуудаж Черевикийн янаг гэргийн нь гараас нь тэнхээ мэдэн татаж бос, бос гэж хашхирав. Черевик хариу хэлэхийн оронд бөмбөр цохисныг дуурайн гараа сарвалзуулж хацраа бөмбийтөл үлээхэд, сарвалзсан гарт нь алгадуулан алдаж зайлахдаа авгай нь

	— Ямар галзуу амьтан бэ? гэж хашхирав.

	Черевик босож өндийгөөд, нүдээ баахан нухалж ийш тийш хараад

	— Чөтгөр намайг авч хонгор минь, чиний нүүр бөмбөр шиг үзэгдээд өнөөх гахай толгойт чөтгөр, намайг өглөөний босохын бөмбөр цохиулсан шиг зүүдэлж байлаа шүү... гэтэл

	— За дэмий донгосохоо боль оо, боль. Гүүгээ яармагт бушуухан хөтөлж аваач! Яармагт ирээд ядахдаа нэг атга олс ч худалдаж чадсангүй, ичгэвтэр ээ! гэхэд нь Солопийн үгийг өлгөж аваад, харин ээ хүн одоо биднийг шоолох байгаа даа гэтэл, 

	— Яв, яв тэртээ тэргүй чамайг амьтан шоолж байгаа гэтэл Черевик залхуудаа дарагдаж, хойш суухыг бодон нуруугаа маажин эвшээж, 

	— Би бас нүүрээ угаагаагүй байна шүү гэтэл, 

	— Яасан сүрхий цэвэрч болчихоо вэ, чи минь, хэзээ тийм болсон билээ. Май алчуур, хошуугаа арч гээд нэг юм бариад өгөх гэтэл ухаан амь үгүй цааш нь хаяжээ. Тэр нь өнөөх улаан дээлийн ханцуй байв. Тэгээд баахан зүрхээ дараад, — За яв, яв ажлаа бүтээ гэж айсандаа болж шүд тачигнан хөл хөдлөхгүй болсон нөхөртөө урамшуулан хэлэхэд цаадах нь

	— Одоо ч наймаа горьгүй болсон доо! гэж аман дотроо дуугарч, гүүгээ тайлаад зах заазын зүг алхлахад, намайг энэ муу яармаг орох үед үхсэн гүү үүрүүлсэн юм шиг дотор тун аягүй болоод, шар ч гэсэн хоёр удаа гэрийн зүг буцах гэж оролдсон билээ. Бас одоо санахад бид, Даваа гарагт мордсон биш байгаа. Тэгээд л бүтэлгүй болж дээ.

	— Тэр муу чөтгөр ч бас ямар сагсуу золиг вэ дээ. Өрөөсөн ханцуйгүй дээлтэй явахад нь яадаг юм бол, хүн амьтан амар заяаг үзүүлэхгүй үймүүлж явах гэж, би чөтгөр байсан бол шөнө тэр муу навтсан ханцуйн дотроос яалаа гэж хөөцөлдөж явах билээ гэж манай Черевик авгай гүн ухааны шүүмжлэл гаргаж явтал, царгиа бүдүүн дуу сонстож, өмнө өндөр цыган зогсоод, 

	— За хар хүн гуай юу зарж явна гэж асуув. Наймаа хийх гэж яваа хүн маань дуугүй явсхийж Цыганы хөлөөс нь толгой хүртэл өгсүүлэн хараад цулбуурыг барьж зогсолгүй алхсаар, 

	— Юу зарж байгааг чи өөрөө харж байгаа биз дээ гэтэл Цыган гарт нь байгаа цулбуурыг хараад 

	— Сур тасам уу гэж асуув.

	— Гүүг сур тасам гэдэг бол суран тасам зарж байна даа гэхэд нь 

	— Харвал чи тэр гүүгээ сүрлээр тэжээдэг хүн байж дээ. Чөтгөр чамайг аваачиг гэтэл.

	— Яана гэнэ ээ? Сүрлээр ээ? гээд Черевик тэр ичгүүргүй эмд хүний худалчийг үзүүлж, гүүгээ явуулж үзүүлэх гээд угзран таттал гар нь эрүүгээ цохиод харахад нь хазаарыг хүн тас огтлон цулбуурт нь өнөөх дээлийн ханцуйг уясныг үзээд үс нь сэгсийн босож нулимаад наманчлан залбирмагц гараа сарвалзан, тэр санамсаргүй бэлгээс зайлан зугтаж олны дундуур залуу хүүгээс хурдан гүйж ороод алга болов.

	XI

	 

	Миний будааг аваад бас намайг зоддог байжээ

	(Зүйр үг)

	 

	Гудамжны нарийхан үзүүрт хэдэн залуу барь барь гэж хашхираад нэг мэдсэн чинь Черевик хэдэн хүний чийрэг гарт тас атгуулчхав.

	— Хүлээд бай, наадах чинь хүний гүү хулгайлсан амьтан байна гэтэл 

	— Ай тэнгэр та нар юунд намайг хүлэх нь энэ вэ? гэж асуухад нь, 

	— Бас асуух нь ээ? Чи юунд хөдөөгөөс ирсэн Черевикийн гүүг хулгайлав гэж хэлжээ.

	— Хүүхэд минь! Та нар солиоров уу, яав? Хүн өөрөө өөрөөсөө юм хулгайлдаг ёс байдаг юм уу гэхэд нь, 

	— Мэдэж байна, мэдэж байна, чи юунд чөтгөрт хөөлгөсөн юм шиг гүйсэн амьтан бэ гэхэд нь, 

	— Чөтгөрийн хувцаснаас болж гүйлгүй яах вэ гэтэл

	— Чи ондоо хүнийг түүгээрээ айлгаж байгаарай. Хүнийг чөтгөрөөр айлгах гэсэнд чинь даргаас чи бас юм үзнэ дээ гэж хэлтэл гудамжны нөгөө үзүүрээс 

	— Барь барь наад оргодол чинь энэ байна гэж хашхирах чимээ сонстоод Черевикийн үзэхэд нь найз нь хэдэн залууд хөтлөгдөн гараа ардаа хүлүүлэн их л шалчийсан, хөөрхий байдалтай болсон шинжтэй гарч ирэв.

	Түүний хөтөлсөн залуугийн нэг нь 

	— Жигтэй юм болж байна шүү. Царайг нь харвал хулгайчийн шинж бүрдсэн энэ луйварчныг чи юунд галзуурсан юм шиг гүйв? гэж асуухад тамхилах гээд гараа кармадаа хийсэн чинь тамхины хөөргийн оронд чөтгөрийн ханцуйн өөдөөс гарч ирээд улаан гал боргиход ухаан амьгүй зугтлаа гэж хэлж байхыг нь сонсооч та нар гэтэл, 

	— За даа! энэ хоёр чинь учиртай хоёр байх шив дээ. Хоёулыг хамт хүл гэж шуугилдав.

	 


XII

	 

	Эрхмүүд минь юундаа би буруудав. Ингэж намайг зовоодог учир юу вэ? Ингэж миний мууг үздэг юу билээ? Яалаа та минь, яалаа та минь гээд Ядсан тэр хөөрхий амьтан уйлан гашуудав.

	(Артемовскийн "Гулак ноён, нохой хоёр" гэдгээс)

	 

	— Өвгөн минь нээрээ нэг юм дэлсчихсэн юм биш биз дээ гэж хүлээстэй хэвтэж байсан Черевик нөхдөөсөө асуув.

	— Ээ чааваас чи бас ингэж хэлэх нь ээ. Арваад настай бага байхдаа эжийгээсээ цөцгийтэй ээзгийтэй банш дэлсдэг байснаас ондоо юманд одоо хүртэл гар хүрч үзээгүй. Худал хэлсэн бол миний гар хөл хатаг гэхэд нь:

	— Өвгөн минь чи бид хоёрт ямар гай дайрав. Чамайг бусдын юм хулгайллаа гэж байх нь бас яамай, намайг харин өөрийнхөө гүүг өөрөөсөө хулгайлсан гэж бодоод үзээч ээ. Даан ч дэндүү биш үү. Чи бид хоёр ийм л заяа муутай хоёр байж дээ гэтэл нөгөөдөх нь, 

	— Хөөрхий өнчин өрөөсөн бид хоёр гэж хоёул цорхиртол уйлалдав. Энэ завсар Грицько орж ирээд, 

	— Солопий минь юу болчхов? Хэн чамайг хүлчхэв гэтэл. Солопий баярлаж, 

	— А Голопупенков, Голопупенков? гэж хашхираад нөхөртөө миний хэлдэг хүн энэ шүү дээ. Мөн ч сайн эр дээ бараг чиний толгойн чинээ аягаар архи уучхаад өчүүхэн ч ярвас хийсэнгүй сүрхий залуу шүү! Худал гэвэл тэнгэр намайг ниргэг гэтэл нөгөөдөх нь, 

	— Тэгвэл чи юунд тийм сайн залуу эрийг гонсойлгов гэхэд нь Солопий Грицькогийн зүг хандаад, би чиний өмнө буруутаад тэнгэр биднийг гэсгээжээ. Өршөөн уучилна уу? Би чиний хүслийг дуулах их дуртай. Ганцхан манай эмгэний дотор шуламс орсон юм шиг яахын ч аргагүй гэтэл нь, 

	— За яах вэ Солопий, би чиний түүнд муу санаж явахгүй, чиний дуртай бол би чамайг тавиулъя гээд нүд аньсхиймэгц, манаж байсан залуучууд өнөөх хоёрын хүлгийг тайлж эхлэв. Харин чи ч бас хариуд нь хурим найр хийж үз? Хөлийнхөө улыг бүтэн жил хөндүүр явахаар бүжиглэнхэн найрлая гэхэд нь Солопий алга ташин

	— Болж болж чавганцыг минь Москаль оросууд аваад явчихсан юм шиг сэтгэл дотор онгойж явчхав. Бүтэх нь үү, үгүй юү гэж бодоод ч юу хийх вэ? Өнөөдөр гэрлэх хуримыг чинь хийгээд зүйл дуусгая гэхэд нь, 

	— За тэгвэл би нэг цаг болоод танайд очно шүү. Одоо гэртээ харь. Буудай, гүү хоёрыг чинь авах хүн хүлээж байна шүү гэж хэлэхэд, 

	— Гүү минь олдов уу гэтэл, 

	— Олдсон гэсэн үгийг сонсоод Солопий зог тусан баярлаж Грицькогийн хойноос дэмий л ширтэн зогсов. Нэг өндөр цыган яаран алхаж явсан Грицьког тосоод, 

	— За Грицько бид хэргийг чинь бүтээж чадсан биз ээ? Одоо шар чинь минийх болсон биз гэхэд

	— Чинийх чинийх! гэв.

	 


XIII

	 

	Эвий бүү ай! Бүү ай!

	Улаан госноо өмс! өмс!

	Дайснаа даран гишгэ!

	Хөлийн чинь тах хангинаг!

	Хөсрийн чинь дайсан аядаг!

	(Найрын дуу)

	 

	Параска хөөрхөн эрүүгээ тулж байшингийн дотор ганцаараа ширээний өмнө гиюүрэн сууж байв. Олон зүйлийн бодол хонгор сэтгэлд нь орж хааяа улаан уруулыг мишээсхийн заримд нь баярын совин нарийхан хар хөмсгийг нь дээш сөхөн заримдаа гуньхрах санал дахин хөмсгийг нь дорогш гэрэлт нүдэнд буулгаж охин эргэлзэн шивнэж өгүүлрүүн:

	— Түүний хэлснээр болохгүй бол яадаг билээ? Эцэг эх намайг өгөхгүй бол яах билээ? Хэрэв... үгүй үгүй тэгүүлэхгүй хойд эх зориг мэдэн авирладаг бол би ч бас зориг мэдэн явж чадна. Надад ч бас авирлавал авир бий шүү. Тэр ямар сайн хүн бэ? Юутай галтай хар нүдтэй вэ? Параска хонгор минь гэж юутай сайхан энхрийлэн хэлдэг хүн бэ? Цагаан цамц нь биед нь тун ч сайхан зохижээ. Бүс нь хурц сайхан өнгөтэй бол юу билээ? Биднийг шинэ гэрлэж орсон хойно би сайхан бүс нэхэж өгнө дөө гэж байтал яармагаас худалдаж авсан улаан цаасан хүрээтэй бяцхан толийг гаргаж биеийг эчнээгээр бахдан царайгаа харж өгүүлрүүн: Хойд эхтэй тэр цагт ямар нэгэн газар уулзвал би ердөө мэндэлж ёслохгүй гэж бодоход ямар сайхан бэ? Тэр хойд эх хорсон дэлбэрч үхсэн ч би ёслохгүй. Хойд эхийн намайг зодож дарладаг цаг өнгөрчээ. Чиний өмнө миний дахин бөхийн ёслохоос урьд хар чулуун дээр элс навчлан ургаж царс мод унжгар уд мод шиг ус руу унжих байх. Байз аа, би хойд эхийн ч гэсэн малгайг өмсөж үзье. Зохих болов уу үгүй болов уу гэж гартаа барьсан тольдоо харж босон явахдаа ваар тавьчихсан өлгөмөл банзан тавиур түрүүн ламын хүүгийн ойчсон банз өлгөөстэй адьрыг толинд хараад их л болгоомжлон гишгэж явтал гэнэт инээж би ер нь хүүхэд шиг хөл гишгэхээс айх нь ээ? 

	Хашхиран хөлөө дэвсэлсээр солгой гараар ташаагаа тулж толийг өмнөө барьсан хэвээр тахыг хангинатал бүжиглэж дурладаг дуугаа дуулав. Тэр дууны үг нь:

	 

	Ногоон хөхөлжийн цэцэг нь

	Дорогшоо налаарай!

	Хайртайхан хар хөмсөгт минь

	Наашаа ойртоорой!

	Ногоонхон хөхөлжийн цэцэг

	Наалданхан налаарай

	Хайртайхан хар хөмсөгт минь

	Дөтлөнхөн ойртоорой!

	 

	гэжээ.

	Черевик тэр үеэр үүдээр шагайгаад толио барин бүжиглэж байгаа охиноо хараад зогсож охины урьд үзэгдээгүйгээр аашилж байгааг инээмсэглэн харж удтал зогсов. Охин гаднаас хүн орж ирэхийг ер мэдсэнгүй бүжиглэж байв. Черевик хэдий мэдэх дууны үгийг сонсоод сэтгэл хөдөлж ташааг сүр балруулан тулж урагш давшин хамаг ажлаа мартаж бүжиглэв.

	Гэнэт найз нь тачигнатал инээн:

	— Аав, хүүхэн хоёр энд өөрсдөө найзархчхав уу? Хүргэн айсуй өтөр гарч угт гэсэнд хоёул цочиж Параска хүргэн хүргэн айсуй гэхийг сонсоод толгойгоо ороосон улаан алчуураас улаан болтол санаа амрав. Эцэг нь ирсэн хэргээ сая санаж, 

	— За хүүхээ хурдан явъя. Намайг гүүгээ зарав гэж Хевринкийн хөл нь хөнгөрч муу сайн даавуу маавуу өмсгөл зүүтгэл авна гээд яваад өгчээ. Тэр самбаанд амжуулъя гээд гартал гадна олон хүнтэй хамт хэдийн хүлээж байсан өнөөх цагаан цамцтай залуу хүү охины босго алхмагц тосон тэврэв. Черевик тэр хоёрын гарыг нийлүүлэн ерөөж за бушуухан тэнгэр өршөөг! Амар сайхан жаргаарай! гэтэл олны дунд шуугилдах чимээ сонстон, 

	— Би үхсэн ч үүнийг хүлээхгүй гэж Солопийн авгай хашхирах дуу сонстон цугласан олон түүнийг инээн түлхэж зайлуулах завсар Черевик эхнэрээ хоёр чийрэг цыганд гараа тас бариулсныг үзээд зүрх орж 

	— За эхнэр битгий галзуураад бай, хэрэг нэгэнт гүйцэв. Би нэг хийснээ цуцлах дургүй хүн шүү гэхэд Хивря, 

	— Үгүй үгүй би хүлээхгүй гэж хашхиравч түүний үгийг хэн ч эс хэрэглэв. Сая гэрлэсэн хоёр залууг хэдэн хос залуу тойрон хүрээлж хөндлөнгөөс хүн орж боломгүйгээр бүслэн бүжиглэв. Бүдүүн ёрог дээлтэй, мушгиа урт сахалтай хөгжимчин хуур барин, татах хэлийг хууртаа хүрмэгц хамаг даяар өөрийн эрхгүй нэгдэн эвсэж эедэхийг үзэгч хүн их л гайхах санжээ.

	Нэг насаараа инээмсэглэж үзээгүй шинжтэй улс ч хөл дэвхцэн дал мөрөө хөдөлгөн биелж хүн бүхэн бужигнан бүжиглэв. Үхлүүддээ хүрсэн өтөлсөн царайтай эмгэд хүртэл идэр залуугийн цог бүрдсэн бахдан инээгч хүний хажуугаар бүжин чихэлдэж байгааг хүн харвал бүр ч хачин сонин юм сэтгэлд нь орох байх. Тэр эмгэд холбон нийлсэн хоёр залууг огт анхааралгүйгээр хүүхэд шиг баярлах дотнолон бахдахын шинж ч үгүй, ганц архинд хөлчүүрэн согтсоны хүчинд автагдан амьгүй тоглоомын хүн амьд хүнийг дуурайн хөдөлсөн юм шиг олны цэнгэлийг дуурайн бүжиглэсхийж хөлчүү толгойгоо дэмий л ганхасхийж байлаа.

	Нижигнэм их шуугиан, дуу дуулах, инээлцэх чимээ нам бол болсоор хуурч хуурдан татах нумын анир хоосон агаарт замхарсаар намдаж хааяа энд тэнд бүжиглэн дэвхцэх чимээ холхи далайн долгилох анир мэт чимээ сонсогдсоор удалгүй нам гүм болжээ.

	Үзэсгэлэнт тогтворгүй баяр биднээс үүнчлэн салж одоод өнчин ганц дуу чимээ өнгөрсөн цэнгэлийг илэрхийлэхийг талаар эрмэлзэнэ үү? Цуурайндаа зэлүүд гуниг болсноо сонсном биш үү? Дархан зоригт омголон залуу насны хөөртэй нөхөд нэг нэгээр цувран сарниж, тархан гээгдээд эртний ах нь адаг сүүлд цорын ганцаар үлдэх нь мөн ийм биш үү? Орхигдон үлдэгсэд үнэхээр гуних сэтгэлд эмгэнэн гансралтай болоод туслахын аргагүйг хэлээд барах уу?

	«СОРОЧИННЫН ЯАРМАГ» гэдэг туужийг Ш. Нацагдорж орчуулж 1949 онд нийтлүүлсэн эхээр авав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“Диканькийн орчим сууринд өнгөрүүлсэн үдэш” номын 1965 оны хэвлэлийн Гарчиг: 

	СОРОЧИНЦЫН ЯАРМАГ

	ИВАН КУПАЛЫН УРЬД ШӨНӨ

	АЛДАГДСАН БИЧИГ

	ЗУЛ САРЫН БАЯРЫН УРЬД ШӨНӨ

	ТАВАН САРЫН ШӨНӨ БУЮУ ЖИВЖ ҮХСЭН БҮСГҮЙ

	ӨШӨӨГӨӨ АВСАН НЬ

	ИВАН ФЕДОРОВИЧ ШПОНЬКА, НАГАЦ ЭГЧ ХОЁР

	ЧӨТГӨРТЭЙ ДОВ

	ГААНЦ КЮХЕЛЬГАРТЕН

	УЛААНБААТАР 1965

	Орчуулсан Д. Гомбожав

	Редактор Г. Цэнджав

	А-23651 

	Зах. № 475 

	Үнэ...

	1965 оны 9-р сард хэвлүүлэхээр хэвлэлийн комбинатад шилжүүлж 

	1966 оны 1-р сард 10 000 ширхэг хэвлэв. 

	Цаасны хэмжээ 84Х108 1/32 

	Хэвлэлийн хуудас 7, 

	 

	Сүхбаатарын нэрэмжит хэвлэлийн комбинатад хэвлэв.

	Улаанбаатар, Д. Сүхбаатарын нэрэмжит талбай, 2.

Заметки

